
                     ՀՀ կառավարության 2026 թվականի 
                                     հոկտեմբերի 29-ի N 1581-Ն որոշման 

 

   

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑՈՒ ԱՆՁՆԱԳՐԻ ՆԿԱՐԱԳԻՐԸ, 
ՏԵՍՔԸ, ՁԵՎԸ ԵՎ ԷՋԵՐԻ ՔԱՆԱԿԸ 

 
 

1. ԱՆՁՆԱԳՐԻ ՆԿԱՐԱԳԻՐԸ, ՏԵՍՔԸ ԵՎ ԷՋԵՐԻ ՔԱՆԱԿԸ 

  

1. Հայաստանի Հանրապետության քաղաքացու անձնագիրը (այսուհետ՝ 

անձնագիր) քաղաքացու ինքնությունը և Հայաստանի Հանրապետության քաղա-

քացիությունը հավաստող փաստաթուղթ է, որը նախատեսված է Հայաստանի Հան-

րապետությունից դուրս գալու և Հայաստանի Հանրապետություն վերադառնալու 

համար։   

2. Անձնագրի արտաքին չափերը և թույլատրելի շեղումները պետք է համա-

պատասխանեն Քաղաքացիական ավիացիայի միջազգային կազմակերպության 

«Մեքենայաընթեռնելի ճամփորդական փաստաթղթեր» 8-րդ հրատարակության 

9303 փաստաթղթի «Մեքենայաընթեռնելի անձնագրերի և TD3 չափի այլ մեքենա-

յաընթեռնելի ճամփորդական փաստաթղթերի տեխնիկական պահանջները» վեր-

նագրով 4-րդ մասի 2-րդ գլխով սահմանված պահանջներին:  

3. Անձնագիրը բաղկացած է շապիկից, պոլիկարբոնատային տվյալների թեր-

թից և վիզայի էջերից։ Անձնագիրը բաղկացած է 42 համարակալված էջերից, որոն-

ցից պոլիկարբոնատային տվյալների թերթի առաջին կողմը անձնագրի 1-ին էջն է և 

տիտղոսաթերթը, պոլիկարբոնատային տվյալների թերթի երկրորդ կողմը անձնա-

գրի 2-րդ էջն է և քաղաքացու տվյալների էջը, իսկ անձնագրի 3-42-րդ էջերը 

ներառյալ վիզայի էջերն են: Անձնագրի էջերը համարակալվում են արաբական 

թվանշաններով։ Վիզայի էջերի համարները լրացուցիչ արտացոլվում են նաև հայ-

կական այբբենական թվային համակարգով՝ համապատասխանաբար 3-րդ էջի «գ» 

նշագրումից մինչև 42-րդ էջի «խբ» նշագրումը՝ սույն հավելվածի NN 3-23 ձևերին 

համապատասխան։ Անձնագրի անկյունները կլորացված են։  

4. Անձնագրի շապիկի գույնը մուգ կարմիր է (PANTONE 195 C (#782F40)): 

Շապիկի երեսի վերևի մասում հայերեն, գլխատառերով, իսկ դրանից ներքև 

անգլերեն, համեմատաբար փոքր գլխատառերով տպագրվում է «ՀԱՅԱՍՏԱՆԻ 

ՀԱՆՐԱՊԵՏՈՒԹՅՈՒՆ» բառակապակցությունը: Կենտրոնում պատկերվում է 

Հայաստանի Հանրապետության զինանշանը: Հայաստանի Հանրապետության 

զինանշանից ներքև հայերեն, գլխատառերով, իսկ դրանից ներքև անգլերեն, 

համեմատաբար փոքր գլխատառերով տպագրվում «ԱՆՁՆԱԳԻՐ» բառը: Ստորին 

մասում պատկերվում է էլեկտրոնային մեքենայաընթեռնելի ճամփորդական փաս-

տաթղթի միջազգային խորհրդանշանը:  

5. Շապիկի վրա պատկերված Հայաստանի Հանրապետության զինանշանը, 

գրառումները և էլեկտրոնային մեքենայաընթեռնելի ճամփորդական փաստաթղթի 

միջազգային խորհրդանշանը ոսկեգույն են:  

6. Անձնագրի շապիկի ներքին էջն ունի գունային անցումներով ձևավորված 

բաց ֆոն։ Էջի կենտրոնական մասում պատկերվում է Հայաստանի Հանրապետու-

թյան քարտեզի ուրվագիծը՝ Երևան քաղաքի տեղադրության նշմամբ և «ԵՐԵՎԱՆ» 

մակագրությամբ։ Էջի վերին և ստորին հատվածներում կրկնվող ձևով տպագրվում 

է «ARM» մակագրությունը։ Էջի ստորին մասում հայերեն և անգլերեն տպագրվում 

են «Անձնագիրը կրողի հովանավորն է Հայաստանի Հանրապետությունը» բառերը: 

Էջի գրաֆիկական պատկերները, դրանց գունային լուծումները, չափերը և տեղա-

բաշխումը համապատասխանում են սույն հավելվածի N 2 ձևին: 

7. Պոլիկարբոնատային տվյալների թերթը տեղադրվում է անմիջապես 

անձնագրի շապիկից հետո։  

8. Պոլիկարբոնատային տվյալների թերթը պատրաստված է պոլիկարբո-

նատի սպիտակ և թափանցիկ շերտերից՝ նախատեսված լազերային փորագրման 

համար։ Պոլիկարբոնատային տվյալների թերթի կազմում ներառվում են դրանում 

ինտեգրված էլեկտրոնային բաղադրիչը, դրա ալեհավաքը և ոչ պոլիկարբոնատային 

կցակարը։   

9. Տիտղոսաթերթի վերին մասում հայերեն և անգլերեն տպագրվում են 

«Հայաստանի Հանրապետություն» և «Անձնագիր» բառերը։ Տիտղոսաթերթի կենտ-

րոնական մասում պատկերվում է Հայաստանի Հանրապետության զինանշանը։ 

Զինանշանի ներքևում հայերեն և անգլերեն տեղադրվում է անձնագրի տրա-

մադրման, անձի ինքնությունը հավաստելու և որպես ճամփորդական փաստաթուղթ 

օգտագործվելու վերաբերյալ տեքստը՝ սույն հավելվածի N 2 ձևին համապատաս-

խան։ Տիտղոսաթերթի ստորին մասում և պոլիկարբոնատային տվյալների թերթի 

կցակարի վրա ամրագրվում է անձնագրի համարը։ Տիտղոսաթերթի գրաֆիկական 

պատկերները, մակագրությունների դասավորությունը, գունային լուծումները և այլ 

տեսանելի տարրերը համապատասխանում են սույն հավելվածի N 2 ձևին։  

10. Պոլիկարբոնատային տվյալների երկրորդ էջը (քաղաքացու տվյալների էջ) 

պետք է համապատասխանի Քաղաքացիական ավիացիայի միջազգային կազմա-

կերպության «Մեքենայաընթեռնելի ճամփորդական փաստաթղթեր» 9303 փաստա-

թղթի 8-րդ հրատարակության 4-րդ մասի պահանջներին: Այս էջի վերևի մասում 

հայերեն և անգլերեն, գլխատառերով տպագրվում են «ՀԱՅԱՍՏԱՆԻ ՀԱՆՐԱՊԵ-

ՏՈՒԹՅՈՒՆ» բառակապակցությունը և «ԱՆՁՆԱԳԻՐ» բառը, իսկ էջի աջ մասում 

պատկերվում է Հայաստանի Հանրապետության դրոշը: Նշված գրառումներից 

ներքև, ստորև ներկայացվող հաջորդականությամբ, հատկացվում են տեղեր 

հայերեն և անգլերեն նշելու համար հետևյալ տեղեկությունները՝  

1) տիպ. 

2) երկրի կոդ. 

3) անձնագրի համար. 

4) ազգանուն. 

5) անուն. 

6) սեռ. 

7) քաղաքացիություն. 

8) ծննդյան  օր, ամիս, տարեթիվ. 

9) ծննդյան վայրը՝ պետությունը. 

10) թողարկման ամսաթիվ. 

11) տրամադրող մարմին.  

12) վավերականության ժամկետ:  

11. Պոլիկարբոնատային տվյալների երկրորդ էջի ձախ մասում տեղ է հատ-

կացվում անձնագրի տիրոջ հիմնական գունավոր լուսանկարի համար, իսկ աջ 

մասում՝ փոփոխվող կամ բազմակի լազերային պատկերի տեխնոլոգիայով ձևա-

վորված անձնագրի տիրոջ երկրորդական դիմանկարի համար։ Էջի աջ մասում՝ 

անձնագրի տիրոջ երկրորդական դիմանկարից վերև, պատկերվում է էլեկտրոնային 

անձնագրի խորհրդանշանը («chip inside» logo)։  Էջի ստորին մասում՝ մեքենայաըն-

թեռնելի գոտուց վերև, տեղադրվում է անձնագրի տիրոջ ստորագրության պատ-

կերը՝ սույն հավելվածի N 3 ձևին համապատասխան։ Էջի կենտրոնական աջ մասում 

պատկերվում է գրաֆիկական պաշտպանական տարր՝ անձնագրի վավերացման 

նույնականացուցիչ (DOVID)։ Էջի ստորին մասում տեղադրվում է երկու տողից 

բաղկացած մեքենայաընթեռնելի գոտին։  

12. Վիզայի էջերն ունեն գունային անցումներով ձևավորված բաց ֆոն։ Էջերի 

վերին հատվածում հայերեն և անգլերեն   տպագրվում է «Վիզա» բառը, ինչպես նաև 

տվյալ էջում ներկայացված թեմատիկ պատկերի անվանումը: Վիզայի էջերի 

գրաֆիկական պատկերները, մակագրությունների փոխադարձ դասավորությունը, 

գունային լուծումները և այլ տեսանելի տարրերը համապատասխանում են սույն 

հավելվածի NN 3-23 ձևերին։ Անձնագրի հետին շապիկի ներքին կողմն ունի 

գունային անցումներով ձևավորված բաց ֆոն։ Էջի կենտրոնական մասում պատ-

կերվում է Հայաստանի Հանրապետության քարտեզի ուրվագիծը՝ Երևան քաղաքի 

տեղադրության նշմամբ և անգլերեն «Երևան» մակագրությամբ։ Էջի վերին և 

ստորին հատվածներում կրկնվող ձևով տեղադրվում է «ARM» մակագրությունը։ 

Քարտեզի ներքևում հայերեն և անգլերեն տեղադրվում է «Այս անձնագիրը Հայաս-

տանի Հանրապետության սեփականությունն է» գրառումը։ Հետին շապիկի ներքին 

կողմի գրաֆիկական պատկերները, մակագրությունների փոխադարձ դասավո-

րությունը, գունային լուծումները և այլ տեսանելի տարրերը համապատասխանում 

են սույն հավելվածի N 23 ձևին։  

13. Անձնագիրն ունի տվյալների էլեկտրոնային պահոց, որը պարունակում է 

անձի կենսաչափական տվյալները։ Տվյալների էլեկտրոնային պահոցը և դրա 

ալեհավաքը ինտեգրվում են պոլիկարբոնատային տվյալների թերթում։  

 

 

2. ԱՆՁՆԱԳՐԻ ՁԵՎԸ 

